
Ma’lumki, umumiy o‘rta ta’limda yordamchi so‘zlarni 
o‘rgatishda o‘quvchilarning mustaqil so‘zlar bilan yor-
damchi so‘zlarning nutq jarayonidagi o‘rni va vazifasini 
bilishlari, yordamchi so‘zlarning grammatik va uslubiy 
ma’nolarini farqlashlari, nutq jarayonida ulardan maq-
sadga muvofiq foydalana olishlari hamda yozilishini 
o‘zlashtirishlariga erishish talab etiladi.  Bunda mustaqil 
ish metodi asosida quyidagi topshiriq va o‘quv material-
laridan foydalanish samarali ish turlaridan hisoblanadi:

Topshiriq. Gaplarni o‘qing. Mustaqil so‘zlarni 
aniqlang. Matnda qo‘llangan qolgan so‘zlarni tushirib 
o‘qing. Bu so‘zlar matnda qanday o‘rin tutganini izoh-
lang.

Og‘zaki nutqqagina ega bo‘lib, hozirda butunlay 
yo‘qolib ketgan tillarning son­sanog‘i yo‘q. Ham yozma, 
ham og‘zaki nutq shakliga ega, biroq hozir amalda mav-
jud bo‘lmagan qadimiy tillar ham talaygina. Tilshunoslik 
fanida bu kabi tillar “o‘lik tillar” deb ataladi.

Xitoy Xalq Respublikasidek davlatda 1 yarim mil-
liarddan ortiq odam xitoy tilida gaplashgani bilan u bu-
tun jahon bo‘ylab keng yoyilmagan.

Topshiriqni bajarish davomida o‘quvchilarning yor-
damchi so‘z turkumlarini nima maqsadda o‘rganish 
zarurligi haqidagi fikrlari quyidagicha test topshiriqlari 
asosida aniqlanadi: 

1. Mustaqil so‘zlar bilan yordamchi so‘zlarning nutq 
jarayonidagi o‘rnini bilishlari uchun.

2. Yordamchi so‘zlarning grammatik va uslubiy 
ma’nolarini farqlashlari uchun.

3. Yordamchi so‘zlardan nutq jarayonida maqsadga 
muvofiq foydalana olish uchun.

4. Yordamchi so‘zlarning yozilishini o‘zlashtirishlari 
uchun.

Yordamchi so‘zlarning muhim qismini ko‘makchilar 
tashkil etadi. Tilimizda bilan, uchun, kabi, sari, say-
in, qadar, tomon, sababli, orqali, tufayli, qarab, ko‘ra, 
chog‘li, uzra kabi juda ko‘plab so‘zlar borki, nutqiy faoli-
yatda ularning ahamiyati benihoya katta. Ko‘makchilarni 
o‘rgatishda esa “Muammoli izlanish”, “Qayta xotirlash” 
va “Taqqoslash” usullaridan foydalanish muhim o‘rin 
tutadi.

Ko‘makchilarning nutqdagi o‘rni va vazifasini o‘quv-
chilarning otlarning kelishiklar bilan turlanishiga doir 
bilimlarini misollar va “Qayta xotirlash” metodi asosida 

Xolida G‘ULOMOVA, 
Chirchiq davlat pedagogika 

universiteti katta o‘qituvchisi

YORDAMCHI SO‘ZLARNI O‘QITISH METODIKASI

eslatish, kelishik qo‘shimchalarini orqali, bilan, uchun 
so‘zlari bilan almashtirib o‘qish, yuz bergan o‘zgarishni 
“Izlanish” metodi asosida izohlashga undash ularning 
ona tilini o‘rganishga bo‘lgan motivatsiyasini oshiradi. 
Tahlil quyidagi gaplar yordamida amalga oshiriladi:

Ilmdan bir shu’la dilga tushgan on,
Shunda bilursankim, ilm bepoyon. (Firdavsiy)
Ular musiqani chuqur sukutda tinglar edi. (O.)
Qishloqqa shahar tutash, ikkov birga hamnafas. 

(G‘.G‘ulom)

O‘quvchilarga keltirilgan kitoblar kutubxonaga beril-
di.

Toshkentga samolyotda keldi. 
Maktabga o‘qishga boradi.
Kelishik qo‘shimchalarini aniqlashga doir mazkur 

gaplar tahlilida o‘quvchilarni quyidagi kabi savol-top-
shiriqlar asosida izlanishga yo‘naltirish mumkin:

1. Gaplarni o‘qing. Kelishik qo‘shimchalarini 
aniqlang. Kelishik qo‘shimchalari gapda qanday vazifa 
bajaryapti?

2. 1-gapda kelishik qo‘shimchasi otni qaysi so‘z tur-
kumiga bog‘lagan?

3. Shu kelishik qo‘shimchasini qaysi so‘z bilan al-
mashtirish mumkin?

4. Kelishik qo‘shimchalarini nima sababdan keltiril-
gan so‘zlar bilan almashtirib qo‘llash mumkin?

5. Gaplarning oldingi mazmuni bilan keyingi maz-
munida farq bormi?

6. Kelishik qo‘shimchalarini har doim ham maz-
kur so‘zlar bilan almashtirish mumkinmi? Masalan: 
Bolaga otaning mehnati singgan bo‘lsa, so‘ng u bola­
ning xulq­atvorida bilinadi (Yusuf Xos Hojib).

7. Siz kelishik qo‘shimchalari o‘rniga qo‘yib o‘qigan 
so‘zlaringizni qanday nomlash mumkin?

8. Bu so‘zlar qaysi so‘z turkumini qaysi so‘zlarga 
bog‘ladi?

Ko‘makchilarni kelishiklar bilan almashtirib qo‘llash 
ular o‘rtasidagi o‘xshashlik va farqlarni sharhlashda 
bosh kelishik, jo‘nalish kelishigi, chiqish kelishigidagi ot-
lar bilan qo‘llanadigan ko‘makchilarni ajratishga yordam 
berish orqali ular orasidagi sinonimlik holat yuzasidan 
muayyan tasavvur, tushuncha hosil qilinadi. 

Quyidagi jadvalga berilgan gapdagi so‘zlarni joylash 
topshirig‘ini bajartirish o‘quvchilarning ko‘makchilar 

haqidagi tushunchasini yanada boyitadi. O‘quvchilar 
yaxshi niyat bilan maktab hovlisiga manzarali daraxtlar 
ekishdi.

Jadvalga qaysi so‘zni joylay olmadingiz?

So‘zlar
Leksik 

ma’nosi
So‘rog‘i

So‘z 
turkumi

B.To‘xliyev, M.Shamsiyeva, T.Ziyodova hammu-
allifligida yaratilgan “O‘zbek tili o‘qitish metodikasi” 
qo‘llanmasida ko‘makchilar ravish va ko‘makchi vazi-
fasida qo‘llanadigan so‘zlar bilan taqqoslanib tushun-
tirilgan va qiyosan o‘rganuvchi misollar berilgan. Bu 
kabi so‘z ma’nolarini taqqoslash usulidan ham foydala-
nish ot va ravishdan ko‘makchini farqlash ko‘nikmasini 
shakllantirishga yordam beradi. 

Ko‘rinadiki, ko‘makchilar haqida ma’lumot berish-
da so‘z turkumlarining ham eslatilishi o‘quvchilarning 
oldingi bilimlarini mustahkamlashga xizmat qiladi. 

Yordamchi so‘zlarning vazifasi va ma’nosi gap ichi-
dagina aniqlashadi. Shuning uchun yordamchi so‘zlar 
sintaksisga bog‘lab o‘rgatiladi. Bog‘lovchilar gap bo‘lak-
lari va gaplarni bog‘lashga xizmat qiladi. Yuklama ifoda 
etadigan grammatik ma’nolar ham gap ichida aniqla-
shadi. 

Ko‘makchilar ifodalaydigan grammatik ma’nolar 
birgalik (sen bilan boraman), atalganlik (sen uchun ol-
dim), maqsad (o‘qish uchun keldim), sabab (kasalligi 
uchun kelmadi), vosita (qalam bilan yozmoq), payt (bir 
haftadan buyon), yo‘nalish (maktab tomon), o‘xshatish 
(qush singari), o‘rin (partaning yoni), harakatning 
davomiyligi (kuzdan beri), harakatning nutq so‘zlab tur-
gan paytdan oldin yuz bergani (kun botmasdan burun) 
kabi ma’nolari misollar asosida izohlanadi.

Sof va vazifadosh ko‘makchilar (ot, fe’l, ravishlar ning 
ko‘makchi vazifasida kelish holatlari) ustida ishlashda 
qiyosiy misollar va savollardan foydalanish mumkin:

1. O‘quvchilar maktabga qarab borar edi. – Gaplarini 
onasiga qarab aytdi.

2. Burun odamlar shaharga eshakaravada borgan-
lar. – Eshitmasdan burun javob berishga shoshilma.

3. Qaysi ko‘makchilar kelishikka yaqin turadi?
4. Qaysi ko‘makchilar egalik, kelishik qo‘shimchalari 

bilan qo‘llanadi? 
5. Ko‘makchilarning yozilishi haqida qanday ko‘nik-

ma shakllantiriladi?

6. Ko‘makchilar qaysi turkumdagi so‘zlardan keyin 
keladi?

Bu haqidagi ma’lumotlar ham misollar asosida tus-
huntiriladi.

Ko‘makchilar bilan bog‘liq holda o‘quvchilarda shak-
llantiriladigan ko‘nikmalar takrorlash va mustahkamlash 
mashqlari asosida amalga oshiriladi. Bunda quyidagi 
kabi mashq turlaridan foydalanish mumkin:

– berilgan misollardagi ko‘makchilarni topib, qaysi 
so‘z bilan bog‘langanini chizmada belgilash;

– berilgan misollardagi ko‘makchilarni topib, qaysi 
so‘z bilan bog‘langanini, qanday ma’noni anglatayot-
ganini qavs ichida yozish. 

Mustahkamlashda quyidagi mashq turlaridan foyda-
lanish tavsiya etiladi:

– berilgan matndan ko‘makchilarni topib, qaysi so‘z 
bilan bog‘langanini chizmada belgilash;

– berilgan misollardagi ko‘makchilarni topib, qaysi 
so‘z bilan bog‘langanini, qanday ma’noni anglatayot-
ganini qavs ichida yozish; 

– ko‘makchilarni topib, qaysi so‘z turkumidan kelib 
chiqqanini aniqlash;

– nuqtalar o‘rniga mos ko‘makchilarni qo‘yib yozish;
– berilgan ko‘makchilar yordamida gap tuzish. 

Ularning yozilishini izohlash;
– yod bilgan she’rlaridan ko‘makchi qatnashgan 

misralarni yozish;
– aralash berilgan ko‘makchilar asosida sinonim 

ko‘makchilar qatorini tuzish (sari, tomon, qarab);
– berilgan matndagi ko‘makchilarni sinonimi bilan 

almashtirib matnni qayta yaratish; 
– tarqatma materiallardan foydalanish (Bir kun oldin 

eksang, o‘n kun oldin yig‘asan. – Bir kun avval eksang, 
o‘n kun avval yig‘asan);

– saylanma diktant asosida ko‘makchilar ishtirok 
etgan tez aytish, maqollarni yozdirish mashqi tashkil 
etiladi.

Xullas, ona tili darslarida yordamchi so‘zlar usti-
da ishlash jarayonida o‘quvchilarda mustaqil fikrlash, 
ijodiy fikr mahsulini og‘zaki va yozma nutq shaklla-
rida to‘g‘ri ifodalash ko‘nikmalarini shakllantirish va 
rivojlantirish til sezgirligini tarbiyalashga xizmat qila-
di. Ko‘makchilarning vazifasi va grammatik ma’nosini 
sharhlash hamda o‘quvchilar nutqiga kiritishda gram-
matik o‘yinlarning ahamiyati katta. 

